
A mac max kꞌanjab yuj Dios ayon

1 �1 A yet payxa, xiwilcꞌal tzet max yut kꞌanjab ba Dios bay eb jichmam. Txꞌial elcꞌal max kꞌanbalnej eb is chekbej. 2 Axa yet jun lajub tiempoal ti 
xin, a is Cꞌajol max kꞌanbalnej yuj kꞌanjab ayon. A is Cꞌajol tuꞌ max yakꞌbalnej 
watxꞌnen yulyibankꞌinal, cꞌal masanil tzetak yetal ay yulyibankꞌinal tiꞌ, cax 
max yaon oc masanil yul kꞌab is Cꞌajol tuꞌ. 3 A yin Cham Cꞌajolej chi txꞌoxil 
Dios is watxꞌilal, yujtol caw lajan watxꞌil Cham yetok. Caw lajan nabal Cham 
yetok. Asan yuj kꞌanej Cham Cꞌajolej tuꞌ, xan watxꞌ bey masanil tzetak yetal, 
yujtol a is kꞌanej tuꞌ, caw miman yikbej. A yet max xew yioncan el Cham co 
yobtakil jin, max toj ay chotan bay watxꞌ kꞌab Dios bay satcan.

Miman yikbej Cham Cꞌajol Dios yintak eb ángel
4 A Cham Cꞌajol Dios, ecꞌban yelapnok Cham yintak eb ángel, yujtol a 
is yikbej akꞌbil yuj is Mam, ecꞌban yintak yet eb ángel tuꞌ. 5 Cꞌam junok 
ángel bay max yal Dios axca tzet max yal bay is Cꞌajol:

Ach ton in Cꞌajol ach. Ayin max ach wakꞌ iquisbok tinaniꞌ, ẍi bay is Cꞌajol.
A yet max yal Dios cꞌapax junxa tiꞌ, man yujok junok ángel xan max yalaꞌ, 
palta yuj is Cꞌajol tuꞌ, xan max yal axca tiꞌ:

Tol is Mam ok wunej, cax in Cꞌajol ok yunej, ẍi.
6 A yet max yion jay Dios is Cꞌajol asannej oc bay yulyibankꞌinal tiꞌ, max 
yalon axca tiꞌ:

Yiokab ay ba masanil eb wángel bay, ẍi.
7 Yuj tuꞌ xan yalnak cꞌapax yabixal eb ángel tuꞌ yuj tzet chi yun eb, ẍi axca tiꞌ:

Chi yaoc eb is yángel yin cakꞌekꞌal. Chi ya cꞌapax oc eb yakꞌomal 
serbil yin xak kꞌakꞌejal, ẍi.

8 A pax yuj Cham is Cꞌajol tu xin, chi yal axca tiꞌ:
Ach Dios, Rey ach yin tojbalkꞌinal. Yajaw ach, watxꞌcꞌal chi yun a 
beycꞌulnewi.

A Txꞌan Carta Max Alaytok

	 9	A wal tojolal chi cha a cꞌul; cꞌam chi cha a cꞌul yobtakil. A wal yuj tuꞌ 
xan max ach siqꞌuil Dios, a ton a Diosal. Max yakꞌ miman tzalojcꞌulal 
ayach yintak juntzanxa eb ay yopiso etok, ẍi yul txꞌan Un tuꞌ.

10 Chi yalon cꞌapax axca tiꞌ:
Mamin Jajawil, atax yet yichbanil max a watxꞌnej ay yich txꞌotxꞌ 
txꞌotxꞌ tiꞌ. Ach wal caw max a watxꞌnej satcan.

	 11	Ok cꞌaycan el masanil juntzan tiꞌ, ach xin, tocꞌaltaꞌ ayach ecꞌok. A 
juntzan tuꞌ ok ichambok axca yichambi an pichilej.

	 12	Ok a pakaj axca junok kꞌap. Ach ok a qꞌuexcanelok axca wal qꞌuexon 
el anima icham pichilej, axa ach xin, acꞌalaꞌ achcꞌal. Cꞌam bakꞌin 
ok lajwok a kꞌinal, ẍi yul txꞌan Un tuꞌ.

13 Cꞌam junok ángel bay yalnak Dios cꞌapax junxa tiꞌ axca max yut yalon 
bay is Cꞌajol:

Ayan chotan bay in watxꞌ kꞌab tiꞌ, masantacꞌal ok wacan oc eb ajcꞌul 
oc en batxlubok akan, ẍi bay is Cꞌajol.

14 Masanil eb ángel tuꞌ, espíritucꞌal el eb, yakꞌomal serbil Dios yayji eb. 
Chekbiltek eb yuj on is coloni, ayon mac on ok co chaꞌ co colbanil.

Manchak co bek ilnejek co colbanil

2 �1 Yuj tuꞌ, yowalil chi jaoc co nabal yin juntzan cuybej abbilxa juj. Ta cꞌamak, ay is may jab jabil ok on cꞌaycantok. 2 A is kꞌanej Dios yalnakcan 
bay eb ángel payxa, toltacꞌa max yunej. Ay eb max oc is yobtakil, cax max 
tenon eb tzet chi yalaꞌ. Yuj tuꞌ, max alay oc is yailal eb axca wal is mojalil. 3 Ta 
max alay oc yailal eb tuꞌ, ¿tzet wal ok jut co colon co ba ayon tiꞌ, ta chi jiel 
co nabal yin co colbanil caw miman yelapnok tiꞌ? A wal Cham Jajawil babel 
alnej yabixal co colbanil tiꞌ. Axa eb max abeni, txꞌoxnak el eb, tol yel jun abix 
tiꞌ, cax max yalon eb ayon. 4 Acꞌalaꞌ cꞌapax Dios, yakꞌnak ba testigoal yin jun 
abix tiꞌ. Txꞌoxnak juntzan milagro, cꞌal juntzan tzet chi cꞌayaj co cꞌul yuj yet 
chi jiloni, yet watxꞌ chi txꞌoxkꞌabnej elok tol miman yelapnok jun abix tiꞌ. Ilab 
cꞌapax Cham is Yespíritu, chi yakꞌ cꞌapax ba Cham testigoal yin, yujtol chi yakꞌ 
Cham jopiso junjun on, atacꞌalaꞌ tzet opisoal chi yal cꞌul Cham chi yakꞌ ayon.

Max occan Jesucristo animail
5 Ti wal chi waltek yuj junxa yulyibankꞌinal tolto ok jayok. A jun 

yulyibankꞌinal tuꞌ, man yulok kꞌab eb ángel ok yakꞌ Dios. 6 Yujtol a yul 
txꞌan Un, ay bay chi yal axca tiꞌ:

¿Tzet jelapnok ayon anima on tiꞌ, xan chon a natek, cax nanon yecꞌ a 
cꞌul yuj co watxꞌilok?

	 7	Yaynakil janicꞌok yintak eb ángel max con ot a watxꞌneni. Palta ach max 
akꞌ mimanbilal cꞌal maykꞌakꞌal ayon. Max akꞌ jikbej yiban onben.

	 8	Max acan oc masanil tzet yetal watxꞌnebil oj yul co kꞌab, ẍi yul txꞌan 
Un tuꞌ.

Yuj tuꞌ, a yet max yaon oc Dios masanil tzetak yetal yul co kꞌab, cꞌam 
junok tzet yetal tol maj yakꞌ ayon. Asan tol a tinaniꞌ, cꞌamto chi jilaꞌ ta 
masanil ayoc yul co kꞌab. 9 Palta chi jiloc yin Jesús, Cham max utlay 
yaynakil janicꞌ tiempoal yintak eb ángel yuj Dios, yet max oc animail. 
Yuj watxꞌcꞌulal Dios, xan max el yin cꞌul cam Jesús jujcꞌal co masanil. 
Axa tinaniꞌ xin, caw ecꞌban watxꞌil max utlay Cham, cax miman yelapnok 
Cham, yujtol max yab yail camich.

10 Watxꞌnebil masanil tzetak yetal yuj Dios, yet watxꞌ chi txecloj elok 
tol miman yelapnok Cham. Max chaꞌ cꞌul Cham tol a eb is yuninal, ay 
yalon yet eb bay is tzekekial. Yuj tuꞌ xan moj tol chi tzꞌaknaj el Jesús yuj 
yaben yail, yujtol a Cham max tzꞌunon yich co colbanil. 11 Ayon max on 
oc yetok Dios, junnej co Mam yetok Cham max on aon oc yetok tuꞌ, a ton 
Cham Cꞌajol Dios. Yuj tuꞌ, cꞌam chi qꞌuixwi Cham on yalon oc yuẍtakok, 
ma yanabok. 12 Axca tuꞌ yalon bay is Mam yul txꞌan Un:

Ok walcan el abixal bay eb wuẍtak, bay eb wanab. A yet ok wajon 
ba eb, ok ach in bitnej xol eb, ẍi.

13 Yalnak cꞌapax axca tiꞌ:
A Dios ok waoc yipok in cꞌul, ẍi.

Max yalon cꞌapax junelxa:
Tix in tiꞌ yetok eb wuninal max yakꞌ Dios ayin, ẍi Cristo yul txꞌan Un 
Tzꞌibbilcan tuꞌ.

14 Ayon chon oc yuninalok Dios yetok Cristo, cambejal yayji co mimanil 
tiꞌ. Yuj tuꞌ xan yowalil max oc cꞌapax mimanil Jesús cambejal axca co 
mimanil tiꞌ, xan a yet max cam Cham, max yakꞌ lajwok jun ayoc yikbej 
on yakꞌon camok, a ton nak diablo. 15 A yet yalantok, axca tol mosejal 
jayji bay nak diablo tuꞌ, yujtol chon xiw co cami; palta a Jesús colnej on 
el tinaniꞌ. 16 Wal yel, man yujok ul colon el eb ángel xan max ulicꞌok, 
palta juj ayon yinatil Abraham on tiꞌ. 17 Yuj tuꞌ, yowalil lajan max utlay 
axca ayon uẍtakej on tiꞌ, yet watxꞌ chi okꞌ cꞌul jin, cax tojol chi yut yaon 
oc co tiꞌ bay Dios, cꞌal yuj yakꞌon ba yin xajanbalil yuj yion el co yobtakil 
jin. 18 Cax tutun acaw Cham max yab yail yet max akꞌlay porobal Cham, 
xan a tinaniꞌ chi jeꞌ yoc Cham jetok yet chon akꞌlay porobal cꞌapaxok.

A Jesús ecꞌban yintak Moisés

3 �1 Ex wuẍtak, ex wanab, ex tol yet exxa Dios wetok, yujtol awtebil on oc yuj joc yetok, jaek wal oc co nabal yin Cristo Jesús, yujtol aꞌ chekbiltek 
ayon yuj Dios. Jesús sat sacerdote yayji, atacꞌalaꞌ yalon co cuybanil chabil 
juj tiꞌ. 2 A Cham, yikemcꞌal bay Cham akꞌnej yopiso, axca yikemal Moisés xol 
masanil eb yuninal Dios yetok. 3 A junok watxꞌnem na, ecꞌban yintak junok na 
chi watxꞌnej tuꞌ. Axca tuꞌ ecꞌban Jesús yintak Moisés tuꞌ. 4 Junjun na yowalil ay 
mactxel chi watxꞌneni, palta a Dios watxꞌnenej masanil tzetak yetal. 5 A Moisés 
tuꞌ, yikemcꞌal yutnak ba yin yakꞌwi serbil nan xol eb yuninal Dios yetok. 

Ayokto max yakꞌoncan ba testigoal yin juntzan tzet tolto tꞌinan yalon Dios. 
6 Palta a Cristo, yikem cꞌapax yutnak ba, Cꞌajol ton Dios Cham. A Cham ayoc 
Yajawilal yiban eb yet uninalej ba yetok. Ta tecꞌan chi jut jaon oc co cꞌul yin, 
cax chon tzaloj yin Cham ayoc yipok co cꞌul, titol yuninal on Dios chi yal tuꞌ.

Is xewilal eb yuninalxa Dios
7 Yuj tuꞌ, axca taꞌ yalon Cham Espíritu Santo yul txꞌan Un Tzꞌibbilcanok:
Ta che yab tzet chi wal tinaniꞌ,

	 8	manchak e pitnej e ba axca max yut ba eb e yichmam yin 
tenomtakil bay tzꞌinan txꞌotxꞌ bay max in yakꞌ porobal eb.

	 9	A yet tuꞌ max in yakꞌ wal porobal eb e yichmam tuꞌ, tiꞌ pax max yil 
eb juntzan wunben cꞌayubtak yin cawinak abil.

	 10	Yuj tuꞌ caw ow incꞌal bay eb. Max walon axca tiꞌ: A juntzan anima tiꞌ 
txꞌokcꞌal bay ayoc is nabal eb, maj yojtaknej el eb in cꞌulbal, quin chi.

	 11	Yuj wal tuꞌ, yetok wowal max wakꞌon in tiꞌ bay eb tol man ok oc eb 
bay ok wakꞌ xew eb, ẍi Dios yul txꞌan Un tuꞌ.

12 Ex wuẍtak, ex wanab, xe yilcꞌal e ba, yet watxꞌ cꞌamokab junok ex 
che pitnej e ba, cax che yakꞌon cabcꞌulal xan che yiel e cꞌul yin Cham 
Dios iquis. 13 Yakꞌban ayto jabokxa tiempo, iptzelejek e ba junjun cꞌu, yet 
watxꞌ cꞌamokab ex chex etnelay yuj tzet man watxꞌok, cax chex pitbi el 
yuj. 14 Yujtol ta tecꞌancꞌal co waay masantacꞌal yet lajubal, yin tzet janak 
oc yipok co cꞌul yettax yichbanil, ay jalon jet yetok Cristo.

15 Yujtol axca tiꞌ tzꞌibelaycanok:
Ta che yab tzet chi wal tinaniꞌ, manchak e pitnej e ba, axca max yut 
ba eb e yichmam yin tenomtakil, ẍi bay tzꞌibbilcan tuꞌ.

16 ¿Mactxel eb abnej kꞌanej Dios che naꞌ? ¿Mactxel eb tenomtak yutnak ba bay 
tuꞌ? A ton masanil eb ibil eltek yuj Moisés bay Egipto. 17 ¿Mactxel eb titnak 
yowal Dios yin, yin cawinak abil tuꞌ che naꞌ? A yin eb yob yutnak ba bay, eb 
max camcan bay tzꞌinan txꞌotxꞌ tuꞌ. 18 A ton eb bay yakꞌnak Dios is tiꞌ tol man 
ok oc eb xew yetok. A ton eb man yikemok yutnak ba bay tuꞌ. 19 Yuj tuꞌ, chi 
jojtaknej elok, tol majcꞌal oc eb xew yetok, yujtol maj yaoc eb cꞌul yin.

4 �1 Yakꞌnakcan Dios is tiꞌ, tol chi jeꞌ joc xew yetok. Yuj tuꞌ, jilekcꞌal co ba sicꞌlibil, yet watxꞌ cꞌamokab junok on tol cꞌam chon oc xew yetok. 
2 Yujtol max al-lay cꞌapax kꞌanejal yet colbanilej ayon, axca max yun yal-
lay bay eb jichmam tuꞌ; palta nabacꞌal max yab eb, yujtol maj yaoc eb yin 
cꞌul. 3 Palta ayon tiꞌ, ok on oc xew yetok yujtol chi jaoc co cꞌul yin. Yalnak 
Dios yuj eb jichmam tuꞌ axca tiꞌ:

Yuj wal tuꞌ yetok wowal max wakꞌon in tiꞌ bay eb tol man ok oc eb 
bay ok wakꞌ xew eb, ẍi.

Palta lajwinakxa mulnajil Dios yettax max lajwi watxꞌnen yulyibankꞌinal 
tiꞌ. 4 Ay bay chi yalcan yuj jun yet is suk cꞌual yul txꞌan Un Tzꞌibbilcanok, 
chi yalon axca tiꞌ:

A yet is suk cꞌual xin, max xew Dios yin masanil is mulnajil, ẍi.
5 Cax chi yalon cꞌapaxok:

Man ok oc eb bay ok wakꞌ xew eb, ẍi.
6 A eb tuꞌ, babel abnej jun kꞌanejal yet colbanilej; palta maj oc eb xew 
yetok Dios, yujtol man yikemok yutnak ba eb. Palta yowalil ay mac ok oc 
xew axcacꞌaltaꞌ yaloncan tuꞌ. 7 Yuj tuꞌ, ay jun tiempoal kꞌokbilcan yuj Dios, 
a ton jun tiempoal tuꞌ tinaniꞌ. Payxatax yalnakcan Dios yuj jun xewilal 
tuꞌ, cax max yakꞌon yal David axca max walaꞌ, yet chi yalon axca tiꞌ:

Ta che yab tzet chi wal tinaniꞌ, manchak e pitnej e ba bay, ẍi.
8 Kꞌinalok ta max oc eb jet israelal bay xewilal tuꞌ yuj Josué, majxam yaltek 
Dios junokxa tiempoal. 9 Yuj tuꞌ, ay wal jun co xewilal ok yakꞌ Dios ayon yet 
onxa tiꞌ. 10 Yujtol a yet ok on xew yetok Dios, chon xew yin co mulnajil, axca 
max yun xew Cham yin is mulnajil. 11 Yuj tuꞌ, jakꞌek jip joc bay jun xewilal 
tuꞌ, yet watxꞌ cꞌam junok on chi jut co ba axca yutnak ba eb maj iken tuꞌ.

12 Yujtol a is kꞌanej Dios iquis, chicꞌal jeꞌ yuj masanil. Lajan is kꞌanej tuꞌ, 
axca junok chꞌen espada el yayji ye ca paqꞌuil. Yujtol chi jeklay octok yin co 
nabal cꞌal yin janimail. Chi txꞌox tzet chi co naꞌ junjun on, cꞌal tzet chi jochej. 
13 Cꞌam junok mac chi jeꞌ cꞌuban el ba yul sat Dios. Caw miman txequel 
masanil tzetak yetal yul sat Cham. A bay Cham ok jakꞌ masanil co cuenta.

A Jesús co sat sacerdote
14 Ay jun co sat sacerdote tol miman yelapnok, a ton Jesús, Cham is 

Cꞌajol Dios. Paxnak aj Cham satcan, bay is watxꞌ kꞌab Dios. Yuj tuꞌ, jiekcꞌal 
bey co cuybanil. 15 A jun co sat sacerdote tuꞌ, yojtak chi okꞌ cꞌul jin yuj 
cꞌam co tecꞌanil, yujtol max yakꞌlej nak diablo yikban Cham yin masanil 
yobtakil axca on tiꞌ; asan xin, cꞌam junelok max oc is yobtakil. 16 Yuj tuꞌ, 
manchak on xiw japni oc satak Dios bay chi txecloj el is watxꞌcꞌulal. A tuꞌ 
chi txꞌox is cꞌulbal ayon, cꞌal is watxꞌcꞌulal, mawal yet cawxinak on elok.

5 �1 A junjun co sat sacerdote ayon israel on tiꞌ, a co xol sicꞌbil elok. Akꞌbil yopiso eb yaon oc co tiꞌ bay Dios, cax chi akꞌwi ofrenda cꞌal xajanbal eb yuj co 
yobtakil. 2 Lajan eb jetok, yujtol cꞌam cꞌapax tecꞌanil eb axca on ayon tiꞌ. Yuj tuꞌ xan 
chi jeꞌ yuj eb, tol miman chi yut eb cꞌul yin eb cꞌam chi nachaj el yuj, cꞌal yin eb chi 
aycꞌay yin junok paltail. 3 A eb sat sacerdote, naba anima eb, yuj tuꞌ xan yowalil chi 
yakꞌ cꞌapax eb xajanbal yuj is yobtakil, axca chi yut yakꞌon eb yuj co yobtakil.

4 Cꞌam junok mac chi jeꞌ comoncꞌal chi yaoc ba yin jun opiso tuꞌ. Asan eb 
awtebil yuj Dios chi jeꞌ yoc yin, axca yunnak Aarón yet max awtelay yuj 
Dios yet payxa. 5 Ilab cꞌapax Cristo, maj yaoc ba yul yet yin sat sacerdoteal, 
palta tol a Dios anej oc yopiso. Axca tuꞌ max yun yalon bay axca tiꞌ:

Ach ton tiꞌ, in Cꞌajol ach. Ayin max ach wakꞌ iquisbok tinaniꞌ, ẍi.
6 Ay cꞌapax junxa lugar bay yalnak cꞌapax can yul txꞌan Un tuꞌ axca tiꞌ:

Ach ton sacerdote ach yin tojbalkꞌinal, axca yopiso Melquisedec, ẍi 
Dios bay.

7 A yet ayicꞌ Jesús bay yulyibankꞌinal tiꞌ, chi txajli, chi kꞌanon tzetak yetal 
bay Dios. Caw yip chi txajli, toltax max okꞌi. Axa Dios tol ay is yipalil 
colon el yul kꞌab camich, yabnak is txaj Jesús, yujtol yaynakil yutnak ba 
bay. 8 Caxcꞌal Cꞌajol Dios Cham, palta yuj juntzan yailal ecꞌnak el yiban 
tuꞌ, xan max nachaj el yuj tzet yelapnok ikemal. 9 Axa yet max tzꞌaknaj 
el xin, max akꞌlay yopiso yakꞌon colbanilej tol aycꞌal yin tojbalkꞌinal bay 
masanil eb chi iken tzet chi yalaꞌ. 10 Xan a Dios akꞌnej yopiso yin sat 
sacerdoteal, axca yopiso Melquisedec yet payxa.

Ay is may ta chon meltzoj jintak
11 Xiwilto tzet chi wochej chi waltok ayex yuj jun tiꞌ, palta pural ok 

nachaj el e yuj, yujtol lanan e pitbi elok. 12 Ilab ayxa tiempoal e yaon oc 
yin e cꞌul. Moj wal tol cuywajwom exxa tinaniꞌ, palta acꞌalaꞌ babel cuyoj 
e yabnak, yowalil acꞌalaꞌ chi al-lay ayex. Manto tecꞌanok e waayi, lajan 
extocꞌal axca junok aqꞌuiẍ unin chito txutxwi, cꞌamto jabok tzet chi loꞌ. 
13 A juntzan cuybej tuꞌ, axcacꞌal leche, cacꞌal tuꞌ. Yuj tuꞌ xan a eb acꞌalaꞌ 
juntzan tuꞌ chi yochej chi yabcꞌal, axca tol aqꞌuiẍ unincꞌal eb. A juntzan 
cuybej chi alon tzet chi jut co watxꞌnen oc co beybal, cꞌam chi nachaj el 
yuj eb. 14 A cuybej ya nachaj elok, lajan axca tzet chi loꞌ icham anima. Yuj 
tuꞌ xan, asan eb tecꞌanxa is nabal chi cuyon juntzan tuꞌ. Yojtakxa eb chi 
nailok, baytet ay watxꞌ, baytet ay tzet man watxꞌok.

6 �1 A tinaniꞌ xin, tonek co satak, yet watxꞌ chi tecꞌanbi co nabal. Canokab juntzan babel cuybej yin Cristo jabnak tuꞌ. Manchakxa 
co cuyubtanejek juntzan babel cuybanil ok waltek tiꞌ, axca cuybanil chi 
aloni tol chi co na co ba yin juntzan tzet chi iontek camich jiban, cax chi 
yaloni tol chi jaoc co cꞌul yin Dios; 2 axca cuybanil chi alon yuj bautismo, 
cꞌal yalay oc kꞌabej yiban co jolom, yet chi oc jopiso; axca cuybanil chi 
aloni tol ok on ictzoj aj xol eb camnak, cꞌal cuybanil chi alontek yailal 
eb anima yin junelnej. A juntzan cuybanilej tiꞌ yetzanxa jaben tinaniꞌ. 3 A 
tinaniꞌ, ay wal junxa makan cuybanilej ok co cuyuꞌ, ta chi el yin cꞌul Dios.

4 Ayon tiꞌ, axca tol tzektanebilxa co nabal. Chabilxa jun sabal Dios caw 
watxꞌ juj, ay jalon jet yin Cham Espíritu Santo. 5 Jojtakxa is watxꞌ abix 
Dios. Jojtakxa is yipalil ok txꞌox yet jun tiempoal tolto ok jayok. 6 Yuj tuꞌ, 
ta chi jiel co nabal yin Cristo, ¿tzet ok yun co meltzoj oc junelxa, cax chi 
co naon pax co ba? Yujtol a yet chi jion el co nabal tuꞌ, chi yal elapnok 
axca wal tol ayon lanan co locban pax aj Cham Cꞌajol Dios yin curus 
junelxa. Lanan jion el is qꞌuixwil satak anima. 7 Ayon tiꞌ, lajan on axca 
txꞌotxꞌ txꞌotxꞌ. A yet chi yakꞌon nab, chi yucꞌ tan txꞌotxꞌ aꞌ. Ay txꞌotxꞌ caw 
watxꞌ yawojal chi yakꞌ bay mac chi mulnaj sat. Yuj tuꞌ chi txꞌox Dios is 
watxꞌcꞌulal yiban txꞌotxꞌ tuꞌ. 8 Palta ay txꞌotxꞌ txꞌotxꞌ qꞌuixcꞌal chi yakꞌaꞌ, 
cꞌal comon acꞌun; cꞌam jabok yopiso. Yuj tuꞌ, ok jay yowal cꞌul Dios yiban, 
cax ok tzꞌaok.

HEBREOS 5​, ​6	�

La Biblia en Kanjobal, Santa Eulalia de Guatemala, 2a ed., © 2012, Wycliffe Bible Translators, Inc.; Sociedad Bíblica de Guatemala



1925

Tecꞌanokab chi jut co nabal yuj tzet ayoc yipok co cꞌul
9 Palta ex co camcꞌulnebil, caxcꞌal max jaltok juntzan tiꞌ ayex, chi jaoc 

yipok co cꞌul, tol lanan e chaon watxꞌcꞌulal Dios. Yuj tuꞌ, jojtak tol ayxa e 
colbanil. 10 Yujtol a Dios baycꞌal ijan chi yutej. Man ok tok cꞌaycꞌulal tzet 
max el e yunen yuj. Man ok tok e camcꞌulal max e txꞌox bay, yin cꞌaycꞌulal 
yuj, yet max ex colwaj bay eb yet-xa Dios jetok. Acꞌalaꞌto e colwaj tinaniꞌ 
cꞌapaxok. 11 Palta chi jochej tol junjun ex, tol caytuꞌ che yut e ba masanil 
tiempo, yet watxꞌ tzꞌakaki ok e yut e chaon pax tzet che yechbanej. 12 Chi 
jochej tol man isajok che yut e ba yin yet Dios. Beybalnejek is beybal eb 
caw chi yaoc cꞌul yin, eb caw tecꞌan chi yut ba. A eb chi beybalnen axca 
chi wal tiꞌ, chi yi eb juntzan tzet yakꞌnak Dios is tiꞌ yakꞌoni.

13 A yet max yakꞌon Dios is tiꞌ bay Abraham yet payxa, cꞌam junokxa 
mac max loctek, acꞌal bi Cham max loctek, yujtol cꞌam junokxa mac ecꞌban 
yintak Cham. 14 Max yal bay Abraham tuꞌ axca tiꞌ: Wal yel, ok wakꞌ miman in 
watxꞌcꞌulal eban, ok wiwal aj can enatil, ẍi bay. 15 A Abraham tuꞌ, mimancꞌal 
chi yut cꞌul yechbaneni. Yuj tuꞌ, max chaꞌ tzet yakꞌnak Dios tiꞌ yakꞌon bay. 
16 A yet chi co loctek bi junokxa mactxel, asan junok mac yelxacꞌal miman 
yelapnok jintak chi co loctek bi. A yet chi jalon tzet yetal tol yel, chi ton co 
loctek bi junokxa mactxel, yet watxꞌ cꞌamcꞌal tzet chi jal yetok. 17 Xan caytuꞌ 
yutnak Dios yakꞌon is tiꞌ, cax acꞌal oc max loctek is bi, yujtol chi yochej chi 
txꞌox jilaꞌ, tol yel ok co chaꞌ tzet yakꞌnak is tiꞌ yakꞌon ayon, cax cꞌam chi qꞌuex 
is tiꞌ. 18 Yakꞌnak Dios is tiꞌ, cax max locban is bi, yuj tuꞌ, a tzet yalnakcanok, 
cꞌam bakꞌin tol man ok yunej, yujtol a Dios, cꞌam chi jeꞌ yakꞌon lekꞌtial. A tzet 
yalnakcanok, chi jaoc yipok co cꞌul, yujtol janak oc co ba yul kꞌab yuj on is 
coloni. Lanan jechbanen tzet ok yakꞌ ayon, cax ayoc yipok co cꞌul. 19 Yujtol 
chi jaoc yipok co cꞌul, xan tecꞌanxa waay co nabal tinaniꞌ. Lajanxa axca 
junok barco watxꞌ mitxꞌlay tzakay yuj is mitxꞌbanil ayaytok yul aꞌ. A jun ayoc 
yipok co cꞌul tuꞌ, watxꞌxa yayji octok yintak oc an makil nan templo Dios bay 
satcan, 20 bay babel ocnaktok Jesús co satak, yuj jakon ayon. Axca tuꞌ max 
yun yoc sat sacerdoteal yin tojbalkꞌinal, axca yopiso Melquisedec.

A Jesús sat sacerdote axca yopiso Melquisedec

7 �1 A Melquisedec, reyal conob Salem yet payxa, cax sacerdote bay Dios Cham Axacꞌal Ocok. A yet junel, betnak ecꞌ Abraham yakꞌlej owal yetok 
juntzanxa rey, max bet aycꞌay eb yuj. A yet max meltzoji, max bet chalay yul 
be yuj Melquisedec. Max kꞌanon watxꞌcꞌulal Dios yiban Abraham tuꞌ. 2 Max 
yakꞌ Abraham tuꞌ is diezmo bay Melquisedec yin tzet max bet yiꞌ bay owal tuꞌ. 
A Melquisedec, chi yal elapnok, rey tojol beybal. Reyal cꞌapax conob Salem 
yayji. Salem, chi yal elapnok, juncꞌulal. Yuj tuꞌ, xan chi yik cꞌapax Melquisedec 
tuꞌ, reyal juncꞌulal. 3 Man ojtakbilok mactxel is mam cꞌal is txutx, tamwal is 

yichmam. Cꞌam tzet chi yaltek yuj yaljubal, tamwal yuj is camichal. Yuj tuꞌ, 
yenel Cham Cꞌajol Dios yayji, Cham sacerdote yin tojbalkꞌinal.

4 A tinani xin, nachajokab el e yuj, tol miman yelapnok Melquisedec tuꞌ, yujtol 
max yakꞌ jichmam Abraham is diezmoal tzet max yi yin owal tuꞌ bay. 5 Chi yal 
yul ley Moisés, tol a eb sacerdote yinatil Leví, ay yalon yet chaon is diezmo eb 
yet conob. Caxcꞌal yinatil Abraham eb yetok eb, palta yowalilcꞌaltaꞌ chi yakꞌ 
eb. 6 A Melquisedec tuꞌ, caxcꞌal man yinatilok Leví tuꞌ, palta chanak is diezmo 
Abraham, cham mac bay yakꞌnak Dios is tiꞌ, cax max kꞌanoncan watxꞌcꞌulal Dios 
yiban Abraham tuꞌ. 7 Jojtak, tol a mac chi kꞌanon watxꞌcꞌulal Dios yiban junokxa 
mactxel, wal yel miman yelapnok yintak jun mac chi kꞌantek watxꞌcꞌulalil Dios 
yin. 8 A tinaniꞌ, a eb chi chaon diezmo eb jet conob, naba anima eb, cambejal 
yayji eb; palta chi yal txꞌan Un, tol a Melquisedec, axca tol iquisto. 9 A Leví chi 
chaon diezmo eb jet conob yet payxa, palta chi jeꞌ jaloni, tol ajun Leví tuꞌ max 
yakꞌ cꞌapax is diezmo bay Melquisedec yet max yakꞌon Abraham tuꞌ yet. 10 Yujtol 
a yet max bet chaon Melquisedec Abraham tuꞌ, cꞌamto chi alji Leví, palta ayoc 
yin mimanil Abraham tuꞌ, yujtol is yichmam.

11 A eb jichmam, max cha eb ley Moisés yul kꞌab eb sacerdote yinatil 
Aarón, tol titnak yin Leví. Kꞌinalok ta yuj eb chi jeꞌ watxꞌji oc eb conob 
satak Dios, ta axca tuꞌ, ¿tzetto wal yuj max oc junxa sacerdote axca 
Melquisedec, cax man axcaok Aarón? 12 Tatol chi qꞌuexlay eb sacerdote, 
yowalil chi qꞌuexlay cꞌapax ley Moisés. 13 A jun mac lanan yal-lay tiꞌ, a ton 
Cham Jajawil. A Cham Jajawil tiꞌ, man yinatilok Leví Cham. Txꞌok junxa 
tribual eb israel ay yinatil Cham. A xol junxa tribu tuꞌ, cꞌam junok sacerdote 
xol. 14 Jojtak, tol a Cham Jajawil, yinatil Judá Cham; palta cꞌam tzet 
yalnakcan Moisés ta ay junok eb yinatil Judá chi jeꞌ yoc yin sacerdoteal.

15 Caw watxꞌ nachaj el juntzan tiꞌ juj, yujtol a junxa sacerdote max jay 
tuꞌ, a ton Cham Jajawil, lajan yopiso axca Melquisedec. 16 Max oc Cristo 
yin sat sacerdoteal yujtol cꞌam bakꞌin ok lajwok is kꞌinal, man yujok 
yinatil albil yuj ley. 17 Yujtol yalnak Dios bay axca tiꞌ:

Sacerdote ach yin tojbalkꞌinal, axca yopiso Melquisedec, ẍi Dios bay.
18 Yuj tuꞌ, a jun ley yet yalantok tuꞌ, lajwinakxa yopiso, yujtol cꞌam is 
yipalil, nabacꞌal ay. 19 Cꞌam junok tzet max watxꞌji yuj jun ley Moisés tuꞌ, 
palta ay junxa yelxacꞌal watxꞌ max occan is qꞌuexelok, a ton jun ayoc 
yipok co cꞌul. Yuj jun tuꞌ, chi jeꞌ co jitzon oc co ba cꞌatan Dios.

20 A yet max watxꞌnencan yayji Dios jun tiꞌ, max loctek Cham is bi. 21 A 
yet max oc eb sacerdote yin yopiso yet payxa, maj loclaytek is bi Dios; 
palta a yet max oc Jesús yin sacerdoteal, max loctek Cham is bi, yujtol 
tzꞌibbilcan yul txꞌan Un axca tiꞌ:

Max yakꞌ Cham Jajawil is tiꞌ cax cꞌam bakꞌin ok qꞌuexaꞌ. Yalnak Cham 
axca tiꞌ: Sacerdote ach yin tojbalkꞌinal, ẍi Dios, ẍi yul txꞌan Un tuꞌ.

22 Yuj tuꞌ a junxa is trato max yakꞌ tuꞌ, ecꞌban watxꞌil yintak jun yakꞌnak 
yet babelal. A Jesús chi akꞌon yunel jun trato tuꞌ. 23 Xiwil mac ecꞌlejnak yin 

sacerdoteal. Cꞌam junok eb chi jeꞌ yayjicꞌal ecꞌ yin jun opiso tuꞌ masanil 
tiempo, yujtol chi cam eb. 24 Axa pax Jesús xin, cꞌamxa bakꞌin ok camok. 
Yuj tuꞌ, aycꞌal oc yin sacerdoteal yin tojbalkꞌinal. 25 Yuj tuꞌ, a mac chi alay 
oc yul kꞌab Dios yuj, chi jeꞌ chaon is colbanil tol aycꞌal yin tojbalkꞌinal yuj, 
yujtol iquiscꞌal Cham yin tojbalkꞌinal, cax chi tewi bay Dios juj.

26 A wal jun sat sacerdote tiꞌ, caw ay yopiso juj. Watxꞌ Cham. Cꞌam jabok is 
paltail ayoc yin. Cꞌam yobtakil yin. Man lajanok beybal axca eb yobtakwom. 
Yel miman yelapnok yintak masanil bay satcan. 27 Man lajanok axca eb sat 
sacerdote yinatil Aarón, yujtol a eb tuꞌ, yowalil chi yakꞌ eb xajanbal junjun 
cꞌu. Babel chi yakꞌcan eb yuj is yobtakil, catatuꞌ chi yakꞌon eb yuj yobtakil 
eb yet animail. A pax Jesús xin, junel chꞌan yakꞌnak ba yin xajanbalil yuj co 
yobtakil, yet max yakꞌ ba bay camich. 28 A eb ocnak yin sat sacerdoteal yuj 
ley Moisés, anima ton eb, ay is paltail eb; palta a yet max lajwi yopiso jun 
ley tuꞌ, munilcꞌal max loctek Dios is bi, cax max yaon oc yopiso junxa sat 
sacerdote, a ton is Cꞌajol, Cham tol tzꞌakaki yin watxꞌil yin tojbalkꞌinal.

Ay jun is cab trato Dios

8 �1 A ton jun tiꞌ chi wochej chi nachaj el e yuj, tol axca tuꞌ yayji oc jun co sat sacerdote. A tinaniꞌ, chotan ay bay watxꞌ kꞌab Dios bay is despacho 
bay satcan. 2 Lanan yakꞌon yopiso bay yul acaw templo Dios, jun munilcꞌal 
watxꞌnebil yuj Cham Jajawil tuꞌ; man animaok max watxꞌneni. 3 Junjun eb 
sat sacerdote ayoc yopiso eb yakꞌwi ofrenda cꞌal xajanbal. Yuj tuꞌ yowalil 
cꞌapax ay tzet chi yakꞌ Jesucristo yin xajanbalil. 4 Kꞌinalok ta aycꞌal ecꞌ 
yulyibankꞌinal tiꞌ tinaniꞌ, cꞌam mi yopiso yin sacerdoteal, yujtol aytocꞌal eb 
sacerdote, cax chi akꞌwi cꞌapax ofrenda eb axca chi yal ley Moisés. 5 Palta a 
yopiso eb tuꞌ, yenelcꞌal tzet ay satcan. Jojtak tol enelejcꞌal yayji, yujtol a yet 
cꞌamto chi watxꞌnej Moisés jun cajlub Dios, max yalon Dios bay axca tiꞌ: Chi 
cam wal eloni, tol lajan wal chi yun a watxꞌnen masanil axca yayji yechel 
max in txꞌox ayach bay jolom witz tiꞌ, ẍi bay. 6 Palta a jun co sat sacerdote 
tinaniꞌ, yelxacꞌal ecꞌban watxꞌil yopiso yintak yet eb tuꞌ, yujtol aꞌ chi akꞌon 
yunel jun is trato Dios yakꞌnak ayon. A jun is trato tuꞌ, ecꞌban watxꞌil yintak 
jun babel trato, yujtol tzꞌunbil ay yiban yalben Dios yelxacꞌal watxꞌ.

7 Kꞌinalok ta cꞌam junok tzet chi yakꞌ palta yin jun is babel trato tuꞌ, 
man xam yowalilok max yakꞌ jun yet is cab trato tiꞌ. 8 Palta max yil Dios 
tol yob yutnak ba eb anima tuꞌ. Yuj tuꞌ xan chi yal yul txꞌan Un axca tiꞌ:

Axca wal tiꞌ yalon Cham Jajawil: Ok ajapnok jun cꞌual cax ok in watxꞌnej 
junok yet is cab trato yetok eb yinatil Israel, cꞌal yetok eb yinatil Judá.

	 9	A jun trato tuꞌ, man lajanok yetok jun max in watxꞌnej yetok 
yichmam eb, yet max wion eltek eb bay Egipto. Axca tol ocnak in 
qꞌuetzan yin kꞌab eb, max wion eltek eb. Ayin wal caw Yajaw in 
chi walaꞌ tol a eb tuꞌ maj yikej eb in trato max in watxꞌnej yetok 
eb, yuj tuꞌ xan max in bekcan eb txꞌoklil.

	 10	Tix ok wut in trato yetok eb yinatil Israel yet yajtok tuꞌ. Ayin wal 
caw Yajaw in chi walaꞌ tol ok waoc juntzan in chekbanil yin is 
nabal eb, axca tol ok in tzꞌibejcan oc yin yanimail eb. Ayin ok in 
oc is Diosalok eb, axa eb ok oc in conobok.

	 11	Cꞌamxa junok ok yal bay yet conob: Ojtaknej el Cham Jajawil, man 
ẍiok. Yujtol ayin wal caw Yajaw in chi walaꞌ tol masanil eb ok in 
ojtaknen elok, caxcꞌal unin, caxcꞌal icham anima.

	 12	Ok wakꞌ tancan is mul eb. Cꞌamxa bakꞌin ok in natek is yobtakil eb, 
ẍi Cham Jajawil, ẍi yul txꞌan Un.

13 A yet max yalontek Dios yuj jun is cab trato tiꞌ, lanan txꞌoxkꞌabneni tol 
ichamxa jun is babel trato. Kꞌinalok ay junok tzet chi ichambi tinaniꞌ, chi 
lajwi yopiso. Ta chi lajwi yopiso, chi cꞌay cꞌapax elok.

A is cajlobal Dios sat txꞌotxꞌ tiꞌ txꞌoxbanilcꞌal yayji

9 �1 A jun babel trato, ay juntzan chekbanil chi yalaꞌ yuj tzet chi yun yoc eb anima yin ayilal bay is templo Dios bay sat txꞌotxꞌ tiꞌ. 2 Tix max yun 
watxꞌji jun cajlobal Dios tiꞌ. A jun babel lugar bay chi babji yocapnok eb 
sacerdote chi yik yet Dios. Ay jun batxlub candil bay tuꞌ. Ay jun meẍa, yetok 
juntzan ixim pan chi akꞌlay bay Dios. 3 Axa yintak oc jun an yet is cab makil 
nan, a tuꞌ ay junxa lugar tol asan Dios ay yet. 4 Ay jun net bay tuꞌ, orocꞌal 
elok. A tuꞌ chi tzꞌa tzet sukꞌukꞌi jab. A tuꞌ ay cꞌapax octok caẍail is trato Dios, 
ayoc oro yinlak masanil. Yul caẍa tuꞌ ayaytok jun xij oro bay ayaytok maná. 
Ayaytok teꞌ is kꞌokoch cham Aarón max wolji. Ay cꞌapax aytok chꞌen chemteꞌ 
chꞌen bay tzꞌibbilcan oc is trato Dios. 5 Ayajtok juntzan yechel querubín 
yiban jun caẍa tuꞌ, yet watxꞌ chi txecloj elok tol ayicꞌ Dios bay tuꞌ. Jenantok 
xicꞌ juntzan tuꞌ yiban bay chi akꞌlay xajanbal yuj tancan yobtakil eb jet 
conob. Kꞌokbil juntzan tiꞌ chi waltok ayex, yuj tzetbil yili juntzan tuꞌ.

6 A yet chito oc yopiso juntzan tuꞌ, junjuncꞌal cꞌu chi octok eb sacerdote 
bay jun lugar bay chi babji yocapnok eb tuꞌ, cax chi bet yakꞌon serbil 
eb Dios bay tuꞌ. 7 Palta a bay junxa lugar yintak oc jun bay chi babji 
yocapnok eb tu xin, asan jun sat sacerdote chi octok. Asan junel chi octok 
yet junjun abil. A yet chi octok tuꞌ, yowalil ay chiqꞌuil noꞌ ibil oc yuj, yuj 
yakꞌon yin xajanbalil yuj is yobtakil, cꞌal yuj yobtakil eb jet conob chi 
yun yin man naanok. 8 Axca tuꞌ, chi yakꞌ Cham Espíritu Santo nachaj 
el juj tol a yet chito oc yopiso jun lugar bay chi babji yocapnok eb tuꞌ, 
makanto jun lugar asan Dios ay yet tuꞌ. 9 A juntzan tuꞌ, txꞌoxbanilejcꞌal 
yayji ayon yet jun tiempoal tiꞌ. A juntzan ofrenda, cꞌal juntzan xajanbal 
chi akꞌlay bay Dios, cꞌam chi jeꞌ yakꞌon xew yikbomal nabal eb chi akꞌon 
tuꞌ. 10 Yujtol a juntzan chekbanil tuꞌ, asan yuj tzet chi loji, cꞌal yuj tzet 
chi ucꞌlayi, chi yaltek. Chi yal cꞌapaxtek yuj txꞌajbanilal el tzetak yetal. 
A juntzan chekbanil tuꞌ, yetcꞌal mimanil eb yayji. Max oc yopiso juntzan 
chekbanil tuꞌ yuj eb, masantacꞌal max yal qꞌuexlay yuj Dios.

11 Palta ulnakxa ecꞌ Cristo tinaniꞌ. Yuj tuꞌ xan, axa ayoc co sat sacerdoteok. 
Caw wal watxꞌ juntzan tzet akꞌbilcan yuj ayon, yujtol a is templo Dios bay 
chi akꞌwi serbil tuꞌ, caw wal watxꞌ, cꞌam is tacnakil. A jun lugar tuꞌ, man 
animaok max watxꞌneni, yujtol manak sat txꞌotxꞌ tiꞌ ay. 12 Ocnakxatok 
Cristo bay jun lugar asan Dios ay yet tuꞌ. Man chiqꞌuilok junok achꞌej chiwo, 
tamwal chiqꞌuil junok achꞌej wacax yakꞌnak yin xajanbalil, palta a wal caw 
is chiqꞌuil Cham yakꞌnak yin xajanbalil. Yuj tuꞌ, asan yin junel max occantok 
satak Dios, cax watxꞌnejnakcan co colbanil tol aycꞌal yin tojbalkꞌinal. 13 A 
chiqꞌuil no toro cꞌal chiqꞌuil no chiwo, yetokcꞌal tanil no kꞌopoj wacax chi 
tzꞌaꞌi, chi txijlaytok yiban eb anima man watxꞌok atacꞌalaꞌ ley. Caytuꞌ chi 
utlay eb, yet watxꞌ watxꞌ eb satak ley tuꞌ, palta asancꞌal yin is mimanil eb. 
14 Ta axca tuꞌ yopiso chiqꞌuil no noꞌ tuꞌ, akxam wal chiqꞌuil Cristo. Yuj Cham 
Espíritu tol aycꞌal yin tojbalkꞌinal, yakꞌnak ba Cristo yin xajanbalil bay Dios, 
axca junok xajanbal cꞌam jabok is tacnakil. Yuj tuꞌ, a is chiqꞌuil tuꞌ chi akꞌon 
xew yikbomal co nabal, yin tzet cꞌam watxꞌil chi iontek camich jiban. Yuj tu 
xin, a tinaniꞌ, chi jeꞌ jakꞌon serbil Cham Dios iquis.

15 Yuj tuꞌ, a Jesucristo chi akꞌon yi ba jun is cab trato tuꞌ. A yet max cam 
Cham, max yakꞌ lajwok Cham yobtakil eb ayicꞌ yalan jun babel trato, yet 
watxꞌ a ayon awtebil on yuj Dios, chi jeꞌ jion tzet max yakꞌ tiꞌ yakꞌon ayon, 
a ton co kꞌinal tol aycꞌal yin tojbalkꞌinal. 16 Yujtol a yet ay junok yunal, 
yowalil chi txecloji ta camnakxa jun max watxꞌnencan tuꞌ, yet watxꞌ chi 
jeꞌ yoc yopiso jun un tuꞌ. 17 Yujtol a junok yunal, cꞌam chi jeꞌ yoc yopiso ta 
iquisto ecꞌ jun mac max watxꞌnencan tuꞌ. Ato yet chi cami, catatuꞌ chi oc 
yopiso. 18 Yuj tuꞌ, axca tuꞌ yunnak jun babel trato tuꞌ. A yet max oc yopiso, 
ay chicꞌ max eli. 19 Max yawtej aj Moisés masanil chekbanil ley yab eb 
jichmam. Lajwi tuꞌ, max yion aj janicꞌ no cak lana, yetok jun liman kꞌab 
te hisopo. Max laon aytok xol chiqꞌuil no achꞌej wacax, yetok xol chiqꞌuil 
no achꞌej chiwo calan yetok aej, max tzicontok yiban txꞌan ley, cꞌal yiban 
anima. 20 Lajwi tuꞌ, max yalon nan xol eb axca tiꞌ: A jun chicꞌ tiꞌ, aꞌ chi 
akꞌon yunel is trato Dios max yakꞌ jetok, ẍi. 21 Max txij cꞌapax ay Moisés tuꞌ 
chicꞌ tuꞌ yiban is cajlobal Dios, cꞌal yiban juntzan mitxꞌkꞌab chi kꞌanabax 
yet chi oc ayilal. 22 Chi jeꞌ jaloni tol atacꞌalaꞌ yalon ley tuꞌ, ijanxacꞌal chi 
sakbinelay masanil tzetak yetal yetok chicꞌ. Yetok cꞌapaxok, cꞌam junok 
mac chi jeꞌ yelcan yobtakil, ta cꞌam chicꞌ chi pul yuj is yobtakil tuꞌ.

Max yakꞌ ba Cristo xajanbalil yuj co yobtakil
23 Yowalil yakꞌnak eb juntzan xajanbal yuj sakbinelay juntzan tzetak yetal tuꞌ. 

Palta a juntzan tuꞌ, yenelcꞌal tzet ay satcan. Axa tzet ay satcan tuꞌ, yowalil chi 
sakbinelay yuj jun xajanbal caw ecꞌban yintak juntzan tuꞌ. 24 Yujtol manak yul 
jun templo watxꞌnebil yuj anima bay max octok Cristo, yujtol a jun tuꞌ, yenelcꞌal 
jun acaw templo Dios. A bay satcan, a tuꞌ max octok. A tinaniꞌ, ayicꞌ satak Dios 
yuj tewi juj. 25 A cham sat sacerdote, junjuncꞌal abil cax chi octok cham bay jun 

lugar asan Dios ay yet, yuj yakꞌon chicꞌ yin xajanbalil, palta manak is chiqꞌuil 
max yakꞌ yin xajanbalil. Axa Cristo, man xiwilok el max cam yin xajanbalil. 
26 Kꞌinalok ta man asannej junelok max yakꞌ ba Cristo yin xajanbalil, txꞌialxam el 
chi cam yecheltaxcꞌal max watxꞌji yulyibankꞌinal tiꞌ. Palta a yet lajub tiempoal tiꞌ, 
asanixto junel yulicꞌok. A wal caw Cham yakꞌnak ba yin xajanbalil yuj yion el co 
yobtakil. 27 Masanil anima yowalil chi cam junel. Chi lajwi tuꞌ, chi beycꞌulnelay 
eb. 28 Acꞌalaꞌ cꞌapax Cristo, junel chꞌan akꞌbil cam yin xajanbalil, yet watxꞌ xiwil on 
chi ilay el co yobtakil yuj. A yet ok jay Cham yet is cayelal, manxa yujok ul yion el 
co yobtakil xan ok jayok, palta yuj on ul colon el ayon lanan jechbanen jay tuꞌ.

10 �1 A is ley Moisés txꞌoxbanilej yayji yuj juntzan tzet tzakan jayi, mantonak juntzan acaw tuꞌ. Yujtol a ley tuꞌ, cꞌam chi jeꞌ watxꞌnen oc 
eb chi yochej chi apni oc satak Dios yuj juntzan xajanbal chi akꞌlay junjun abil 
tuꞌ. 2 Kꞌinalok ta chi watxꞌji oc eb yuj jun ley tuꞌ, xam oc waan juntzan xajanbal 
tuꞌ. Kꞌinalok ta yel chi sakbi eb yin is yobtakil yuj chi yakꞌ eb xajanbal tuꞌ, 
man xam yobtakwomok eb chi yabej. 3 Akxa xin, a juntzan xajanbal eb tuꞌ chi 
akꞌon natek eb is yobtakil yin junjun abil. 4 Yujtol a is chiqꞌuil no toro tuꞌ, yetok 
chiqꞌuil no achꞌej chiwo tuꞌ, cꞌam chi jeꞌ yion el co yobtakil.

5 Yuj tuꞌ, a yet max ulicꞌ Cristo bay yulyibankꞌinal tiꞌ, max yal bay Dios 
axca tiꞌ:

Cꞌam chochej no noꞌ yin ofrendail tamwal ixim trigo, palta max akꞌ 
in mimanil.

	 6	Tokwal ay no noꞌ cha kꞌan yet chi tzꞌa yin xajanbalil, tamwal ofrenda 
yet chi tancan el mulej.

	 7	Yuj tuꞌ xan max walaꞌ: Tix in chin jay tiꞌ ach in Diosal, yet watxꞌ chi wun 
ochwan, axca ta tzꞌibelaycan wabixal yul txꞌan Un, quin chi, ẍi Cristo.

8 A yet babelal max yalaꞌ, tol cꞌam chi yochej Dios juntzan xajanbal tuꞌ, 
juntzan no noꞌ chi akꞌlay bay tuꞌ, cꞌal juntzan noꞌ chi yakꞌ tzꞌa eb yuj yion 
el is yobtakil tuꞌ, tamwal chi tzaloj cꞌul yetok. Caytuꞌ max yut yaloni, 
caxcꞌal chi yal yul ley tol chi akꞌlay juntzan tuꞌ bay Dios. 9 Max lajwi tuꞌ 
max yalon pax Cristo axca tiꞌ: Tix in tiꞌ ach in Diosal, yet watxꞌ chi wun 
ochwan, ẍi. Chi yal elapnok, tol ok ul yakꞌ lajwok yopiso juntzan xajanbal 
tuꞌ, yuj yakꞌon junxa xajanbal qꞌuexelok. 10 Yujtol a Jesucristo max yakꞌ 
acaw is mimanil yin xajanbalil yin junelnej, axca chi yochej cꞌul Dios, 
xan a yuj jun xajanbal tuꞌ, chon can yin watxꞌil yul sat Cham.

11 Masanil eb sacerdote, waan aj eb yin watxꞌnen eb yopiso junjun cꞌu. 
Cacꞌal tiꞌ yakꞌon eb juntzan xajanbal tol cꞌam chi jeꞌ yion el co yobtakil. 
12 A pax Jesucristo xin, junchꞌan xajanbal yakꞌnak yuj co yobtakil yin 
junelnej. Lajwi tuꞌ, max toj ay chotan bay watxꞌ kꞌab Dios. 13 A tuꞌ lanan 
yechbaneni, masantacꞌal chi can eb ajcꞌul oc yin, yalan yuj Dios. 14 Yuj 
jun xajanbal yakꞌnak tuꞌ, xan tzꞌaknajnak on el yin tojbalkꞌinal, yujtol 
max ilay el masanil co yobtakil jin yuj. 15 Chi yakꞌ ba Cham Espíritu 
Santo testigoal ayon yin juntzan tiꞌ, yujtol chi yal yin babelal axca tiꞌ:

	 16	Tix ok wut in trato yetok eb yinatil israel yet yajtok tuꞌ: ayin wal 
caw Yajaw in chi walaꞌ tol ok waoc juntzan in chekbanil yin 
yanimail eb, axca tol ok in tzꞌibejcan oc yin nabal eb, ẍi.

	 17	Max lajwi yalon jun tuꞌ, cax max yalon pax axca tiꞌ: Cꞌamxa bakꞌin 
ok in natek is mul eb cꞌal is yobtakil eb, ẍi.

18 Yuj tuꞌ, a yet mayal akꞌlay lajwok co yobtakil, manxa yowalilok chi jakꞌ 
junokxa xajanbal yuj co yobtakil tuꞌ.

Co jitzek oc co ba cꞌatan Dios
19 Yuj tuꞌ ex wuẍtak, ex wanab, manchak on xiw joctok bay jun lugar asan 

Dios ay yet, yujtol yuj chiqꞌuil Jesucristo chi jeꞌ joctok. 20 Chi jeꞌ co toj yul jun acꞌ 
be, a ton jun yet kꞌinalej max jakcan Cham ayon, yet max ay nicꞌnaj an cortina. 
A an cortina tuꞌ, chi txꞌoxtek is mimanil Cristo. 21 Ay jun co sacerdote miman 
yayji ocok ayon yuninal onxa Dios tiꞌ. 22 Yuj tuꞌ, co jitzektok co ba bay Cham yin 
masanil co cꞌul. Jaek oc Cham yin co cꞌul sicꞌlibil, yujtol sakbinebilxa janimail 
yuj, yet watxꞌ cꞌamxa xiwcꞌulalil ayoc yin yikbomal co nabal yuj co yobtakil, cax 
sakbinebilxa co mimanil yetok jun acaw sak aej. 23 Tecꞌan chi jut jaon oc yipok co 
cꞌul jun co cuybanil chabil juj. Cꞌamokab co cabcꞌulalil, yujtol a Dios, ok yuncꞌaltaꞌ 
is tiꞌ yakꞌnakcan ayon. 24 Co say tzet chi jut jiptzelen co ba, yet watxꞌ chi aj can co 
camcꞌulal, cax chi watxꞌjicꞌal oc co beybal. 25 Manchak co bekay co wajban co ba, 
axca beybal juntzan eb co xol. Yowalil chi jiptzelejek co ba. Jakꞌek jip, yujtol lanan 
jilon juntzan yechel chi txꞌoxon tol toxa chi jay cꞌual jayubal Cham Jajawil.

26 A tinaniꞌ, jojtakxa jun cuybej caw yel. Yuj tuꞌ, ta acꞌalaꞌ jaon oc co nabal 
junen yobtakil, cꞌam junokxa xajanbal chi jeꞌ cam yuj co yobtakil junelxa. 
27 Ta axca tuꞌ, asanxanej jun yailal ay is may chi jechbanej chi yal tuꞌ, cꞌal 
kꞌakꞌ kꞌakꞌ chi nilxi, moj wal caw chon xiw yuj. A kꞌakꞌ kꞌakꞌ tuꞌ ok akꞌon 
lajwok el eb ajcꞌul oc yin Dios. 28 Ta ay mac cꞌam chi iken ley Moisés, cax ta 
ay pax cawanok ma oxwanok testigo chi ilon tol cꞌam chi yikej, tojol cami, 
yin cꞌamxacꞌal yabencꞌulal. 29 Akxa tinaniꞌ, ta chi jintaknejcan el Cham 
Cꞌajol Dios, ta cꞌam yelapnok chiqꞌuil Cham yul co sat, ta chi jiel qꞌuixwil 
Cham Yespíritu Dios chon camcꞌulneni, ¿jantakto ecꞌban yailal moj co 
chaon yintak eb maj iken ley Moisés tuꞌ? Yujtol yuj is chiqꞌuil Cristo tuꞌ, xan 
yunnak trato Dios jetok. Yuj xan yet onxa Dios tinaniꞌ. 30 Jojtak tol axca tiꞌ 
yaloncan Cham Jajawil: Ayin ay walon wet waon oc is yailal eb. Ayin ok 
wiecꞌ pak bay eb, ẍi. Cax yalnak cꞌapax axca tiꞌ: A Cham Yajaw ok beycꞌulnej 
is conob, ẍi. 31 Caw wal ayxa is may ta chon aycꞌay yul kꞌab Cham Dios iquis.

32 Palta naektek yet yalantok, yet max e chaon sakkꞌinal yin e yanimail yin 
babelal. Caw tecꞌan e waay nan xol yailal, caw max e yakꞌ e yip. 33 Ilab tol 
ay ex max ex buchlayi, ay ex max ex etnelay satak conob. Ay ex xin, ya yoc 
max e yab yet max e yilon yoc yailal eb tuꞌ. Jun lajan e yaben yailal yetok eb. 
34 Caw okꞌnak e cꞌul yin eb ocnak preso. Yin tzalojcꞌulal max techaj e yuj yet 
max ilay ecꞌ e tzetak yetal, yujtol max e natek tol a ayon tiꞌ ay co tzetak yetal 

satcan tol ecꞌban watxꞌil, cax tol cꞌam chi lajwi. 35 Yuj tuꞌ, manchak e bekay 
tecꞌanil e waay tuꞌ. Yujtol yuj, xan ok e chaꞌ mimek paktzebal. 36 Yowalil che 
tecꞌbaj e ba, yet watxꞌ ok jeꞌ e yunen masanil tzet chi chaꞌ cꞌul Dios, cax ok e 
chaon tzet yakꞌnak is tiꞌ yakꞌon ayon. 37 Yujtol chi yal yul txꞌan Un axca tiꞌ:

Janicꞌxanej wali, cax chi jay Cham yowalil ok jayok, man ok ecꞌ 
tiempoal jayi.

	 38	A mac watxꞌ yul in sat, ok ayjokcꞌal ecꞌok yujtol chin yacꞌal oc eb yin 
is cꞌul; palta ta chi meltzoj eb yintak, maj inxa tzaloj yetok eb, ẍi 
Dios yul txꞌan Un tuꞌ.

39 Palta ayon tiꞌ, mayonnak chon meltzoj jintak, axca eb chi meltzoj 
yintak tuꞌ, cax chi cꞌaycan el eb junelnej. Yujtol ayon tiꞌ, chi jacꞌal oc yin 
co cꞌul, yuj tuꞌ chon colchaji.

Juntzan eb max yaoc cꞌul yin Dios

11 �1 A yet chi jaon oc junok tzet yetal yin co cꞌul, chi yal elapnok tol caw chi jaoc yipok co cꞌul tol ok co chaꞌ tzet lanan jechbaneni, cax 
tol jojtak sicꞌlibil, tol a juntzan tzet manchak jiloc yin, ay ton ecꞌok. 2 A eb 
jichmam, ocnak eb watxꞌil satak Dios, yujtol yanak oc eb cꞌul yin Cham.

3 Yujtol chi jaoc co cꞌul yin Dios, xan jojtak tol asan yetok is kꞌanej 
max watxꞌnej Cham yulyibankꞌinal tiꞌ, cꞌal juntzan tzet chi ecꞌ satcan. A 
juntzan tzet chi jil tinaniꞌ, man yinok tzet txequel tinaniꞌ max tita.

4 A Abel, yanak oc Dios yin cꞌul. Yuj tuꞌ xan a is xajanbal yakꞌnak bay, 
ecꞌban watxꞌil yintak yet Caín, xan yalnak Dios tol watxꞌ Abel tuꞌ yul sat; 
yuj tuꞌ max chaꞌ is xajanbal. Caxcꞌal camnakxa Abel tuꞌ, palta axca tol 
acꞌalaꞌ kꞌanjab ayon, yujtol yanak oc yin cꞌul.

5 A Enoc, yanak oc Dios yin cꞌul; yuj tuꞌ xan max ilaytok yuj Dios yin 
yiquisal. Majxa ilchajok, yujtol max ilaytok yuj Dios. Chi yaltek yabixal 
yul txꞌan Un, tol a yet cꞌamto chi ilaytok tuꞌ, max tzaloj Dios yetok. 6 Ta 
cꞌam chi jaoc co cꞌul yin Dios, cꞌam chi jeꞌ tzaloj jetok. Yujtol a mac chi 
jay bay Dios, yowalil chi yaoc yin cꞌul, tol ay ton Dios. Cax chi yaon 
cꞌapax oc yin cꞌul, tol chi paktzej Cham bay eb chi yochej chi jayoc bay.

7 A Noé, yanak oc Dios yin cꞌul. Yuj tuꞌ xan a yet max yalon Dios bay tol 
ok jay tzet cꞌamto chi il-layi, caw wal max xiwi, xan max yikej watxꞌnen 
jun arca bay ok col ba yetok is yuninal yetok yetbi eb. Yuj jun tuꞌ xan 
max lowcan camich yiban masanil anima. Max yalon Dios tol watxꞌ Noé 
tuꞌ yul sat, asan yuj max yaoc cꞌul yin.

8 A Abraham, yanak oc Dios yin cꞌul. Yuj tuꞌ xan a yet max awtelay yuj 
Cham max yikej, cax max toj bay jun lugar yakꞌnak Cham is sataknej. 
Caxcꞌal man yojtakok bay chi toji, palta max bekcan is txꞌotxꞌal cax max 
toji. 9 Yujtol yanak oc yin cꞌul, xan ecꞌlejnak cajan bay jun lugar yakꞌnak 
Dios is tiꞌ yakꞌon bay tuꞌ. Mantiado max oc is yatutok. Axca tuꞌ yutnak 
cꞌapax ba Isaac yetok Jacob, yujtol ay yalon yet eb chaon jun tzet yakꞌnak 

Dios tiꞌ yakꞌoni. 10 A Abraham tuꞌ, chi yechbanej jun conob cimiento yich 
ayayok. A Dios max naon watxꞌjubal jun conob tuꞌ, cax max watxꞌneni.

11 A xal Sara, yanak oc Dios yin cꞌul. Yuj tuꞌ, caxcꞌal man uniwomixok, 
palta maxto akꞌlay yip yet ixnamxa, maxto jay yuneꞌ. Yuj tuꞌ, ay jun yuneꞌ 
maxto alji, yujtol yanak oc yin cꞌul, tol a Cham yakꞌnak tiꞌ bay, chicꞌal 
yun bay chi yalaꞌ. 12 Yuj tuꞌ, caxcꞌal caw ichamxa Abraham tuꞌ sicꞌlibil, 
palta xiwil max yun beytok yinatil axca wal bisil waycan, ma axca bisil 
yarenail ti aꞌ mar, cꞌamxa chi bischaji.

13 A junjun mac max waltek yabixal tiꞌ, cꞌamto chi chaꞌ tzet yakꞌnak Dios 
tiꞌ yakꞌon bay eb, cax max cam eb, palta yanak oc eb yin cꞌul. Yuj tuꞌ, axca 
tol yilnaktok eb yin juntzan tzetak yetal tuꞌ najat, caw chi tzaloj eb yuj. Axca 
ton tiꞌ yutnak yakꞌon ba eb testigoal tol a yulyibankꞌinal tiꞌ man is conobok 
eb, palta tol tocꞌal ecꞌjabwom yayji eb yulyibankꞌinal tiꞌ. 14 Yujtol a eb chi alon 
axca tiꞌ, chi txꞌoxkꞌabnej el eb sicꞌlibil tol lanan sayon ecꞌ eb junok conob tol 
yet eb yayji. 15 Kꞌinalok ta acꞌalaꞌ naontok eb is txꞌotxꞌal bay max ca tita, tekan 
max jeꞌ meltzojtok eb bay tuꞌ. 16 Palta yochejnak eb junokxa is conob yelxacꞌal 
watxꞌ, a ton jun conob bay satcan. Yuj tuꞌ, a Dios cꞌam chi qꞌuixwi aj yet chi 
yalon oc eb is Diosalok, yujtol watxꞌxa yayji jun is conob eb tuꞌ yuj.

17 A Abraham, yanak oc Dios yin cꞌul. Yuj tuꞌ xan a yet max akꞌlay porobal 
yuj Dios, max yitok Isaac, cax tꞌinan bet yakꞌon yin xajanbalil yaloni. Caxcꞌal 
yakꞌnak Dios is tiꞌ yuj Isaac tuꞌ, palta bekanxa cꞌul Abraham tuꞌ yakꞌon jun 
cꞌotan is cꞌajol yin xajanbalil. 18 Yalnakxa Dios bay Abraham tuꞌ axca tiꞌ: A 
yin nak Isaac, a tuꞌ ok beycꞌaltok enatil, ẍi bay. 19 A Abraham tuꞌ, max naꞌ wal 
sicꞌlibil tol chicꞌal jeꞌ yuj Dios yictzonen aj eb camnak. Yuj tuꞌ chi jeꞌ jaloni, axca 
tol ictzojnak aj Isaac tuꞌ, cax axca tol max akꞌlay bay Abraham tuꞌ junelxa.

20 A Isaac, yanak oc Dios yin cꞌul. Yuj tuꞌ xan yin ayokto max 
yaloncanok, tzetak watxꞌilal tꞌinan chaon Jacob yetok Esaú. 21 A Jacob, 
yanak oc Dios yin cꞌul. Yuj tuꞌ xan a yet toxa chi cami, max yaloncan 
tzetak watxꞌilal tꞌinan chaon junjun eb yuninal José. Maxto yakꞌ ayilal bay 
Dios, max ay nojan yiban jolom is kꞌokoch. 22 A José, yanak oc Dios yin 
cꞌul. Yuj tuꞌ xan a yet toxa chi cami, max yaloncanok tol tꞌinan ok el eb 
israel bay Egipto. Max yalon cꞌapax canok, tzet yowalil ok yut eb is bakil.

23 A eb is mam cꞌal is txutx Moisés, yanak oc eb Dios yin cꞌul. Yuj tuꞌ xan a 
yet max alji Moisés tuꞌ, max yeban el eb oxeb xajaw, yujtol max yil eb, tol caw 
wal watxꞌ yili. Maj xiw eb bay jun is ley cham rey, chi aloni tol chi akꞌlay cam 
eb winak unin chi alji. 24 A Moisés tuꞌ, yanak cꞌapax oc Dios yin is cꞌul. Yuj tuꞌ 
xan a yet icham winakxa, cꞌamxa chi yochej chi al-lay oc yuneok ix cutzꞌin 
cham reyal Egipto. 25 Maj yochej max yakꞌ tzalojbok cꞌul yin yobtakil, yujtol a 
tzalojcꞌulal tuꞌ chi eqꞌuelok. A ti yet, tol max cha cꞌul yaben yail yetok eb conob 
Dios. 26 Max naon cꞌapaxok, tol caxcꞌal chi yab yail buchlay yuj Cristo, palta 
watxꞌ yet. A masanil beyomal Egipto tuꞌ, cꞌam yelapnok yul sat, yujtol yanaktok 
is nabal yin is paktzebal ok yakꞌ Dios. 27 Max yaoc cꞌul yin Dios. Yuj tuꞌ xan max 

el bay Egipto tuꞌ. Maj xiw jabok yuj yowal cꞌul cham rey tuꞌ. Caw tecꞌan max yut 
is nabal, axca tol chi yiloc yin Cham cꞌam chi jeꞌ jilon oc yin, a ton Dios.

28 A Moisés tuꞌ, yujtol max yaoc Dios yin cꞌul, xan max yikej chaon el 
yich jun kꞌin chi yik Pascua. Yalnak bay eb yet israelal, tol chi txij oc eb 
chicꞌ yinlak is puerta, yet watxꞌ cꞌam chi makꞌlay cam eb is babel unin eb 
yuj jun ángel ay yopiso yin makꞌoj cam anima. 29 A eb israel tuꞌ, yanak 
oc eb Dios yin cꞌul. Yuj tuꞌ xan max ecꞌtok eb nan aꞌ chi yik Cakyin Mar, 
axca co bey bay cꞌam aej. A yet max yochej eb aj Egipto max ecꞌtok axca 
eb tuꞌ, max jikꞌbi eb yuj aꞌ.

30 Yuj max yaoc eb jichmam Dios yin cꞌul, xan a yet max xew yoyon 
ba eb ukeb cꞌu yinlak murallail conob Jericó, max aycꞌay bulnaj yuj eb. 
31 A ix Rahab, ix ajmul ix, max yaoc Dios yin cꞌul. Yuj tuꞌ xan maj cam 
ix yetok eb pit max yut ba, yujtol watxꞌ max yut chaon ix eb israel max 
beytzen jun conob tuꞌ.

32 Xiwiltocꞌal tzet yetal chi jeꞌ walontok ayex. Palta cꞌamxa tiempo walontek 
yabixal Gedeón, Barac, Sansón, Jefté, David, Samuel, cꞌal eb chekbej Dios. 33 A 
eb max in txoltek bi tiꞌ, max yaoc eb cꞌul yin Dios. Yuj tuꞌ, ay eb yakꞌnak aycꞌay 
juntzan nacionlak, yet yakꞌlen eb owal yetok eb. Ay eb watxꞌcꞌal yutnak yakꞌon 
yajawilal. Ay eb max chaꞌ yalben Dios. Ay eb max makchej tiꞌ no coj. 34 Ay eb 
max yakꞌ tan mimek kꞌakꞌej. Ay eb max colchaj el yet tꞌinanxa cam eb yetok 
espada. Ay eb cꞌam yip, max akꞌlay yip eb. Max akꞌlay cꞌapax yip eb yakꞌwi 
owal. Yuj tuꞌ xan a eb soldado max yakꞌlej owal yetok eb, max can eb yalan. 
35 Ay eb ix ix max ictzoj aj is camnak, max chaon eb junelxa yin yiquisal.
Palta ay juntzanxa eb, camnak yuj juntzanok yailal ocnak yiban eb. Bekan cꞌul 

eb yaben yail, yet watxꞌ chi yi eb ictzojbail, cax chi chaon eb jun is kꞌinal ecꞌban 
watxꞌil. 36 Ay juntzan eb yabnak yail buchlayi, cꞌal makꞌlayi. Toltax max cꞌal-lay 
ay eb yetok cadena, max oc eb preso. 37 Ay eb tol max kꞌokchꞌennelay camok. Ay 
eb tol max cꞌuplay ay nan yetok serrucho. Ay eb caw max akꞌlay porobal sicꞌlibil. 
Ay eb max cam yuj espada. Ay eb chi elicꞌok yuj colon ba. Asanxanej tzꞌumal 
calnel cꞌal tzꞌumal chiwo chi yaoc eb is pichilok. Max yil eb mebil. Xiwil yailal 
max el yilon eb, max etax eb. 38 Man mojok eb aj yulyibankꞌinal tiꞌ yecꞌ juntzan 
anima watxꞌ tiꞌ xol eb. Xiwil tzꞌinan txꞌotxꞌ, cꞌal tzalanlak bay max ecꞌ cajan eb. 
Max cajaylej eb yulak na chꞌen cꞌal yulak xab olan. 39 Masanil eb tiꞌ, max al-lay 
eb watxꞌil yuj Dios, yujtol max yaoc eb cꞌul yin. Caxcꞌal watxꞌ eb, palta majto cha 
eb tzet yakꞌnak Dios is tiꞌ yakꞌon bay eb. 40 Yujtol ay jun tzet yetal ecꞌban watxꞌil 
nabilxa yuj Dios jin. Yuj tuꞌ xan majtocꞌal yi ba tzet nabil yuj Cham yin eb tuꞌ 
txꞌoklil. Masantacꞌal chon is junanej Cham yetok eb tuꞌ, catatuꞌ ok yion ba.

Jaek oc co nabal sicꞌlibil yin Jesús

12 �1 Xiwil ton mac txꞌoxnak el ba tol max ya ton oc cꞌul yin Dios. A eb yanak oc yin cꞌul tuꞌ, axca tol oyan oc eb jinlak tinaniꞌ. Ayon 
lananxa jakꞌon jip axca eb chi yakꞌ yanej. Yuj tuꞌ, yowalil chi jiek el jiban 

juntzan axca ikatz ikbil aj juj, yujtol yuj juntzan tuꞌ xan yob co beyi. Yetok 
cꞌapaxok, yowalil chi co bekekcan yobtakil, yujtol a yobtakil tuꞌ, lajan axca 
tzet chi toj bacꞌan xol jakan, cax chon aj telnaj yuj. Yowalil tecꞌan chi jut co 
ba jakꞌon jip, axca eb chi yakꞌ yanej tuꞌ. 2 Jaek oc co nabal yin Jesús, Cham 
chi akꞌon jaon oc co cꞌul yin. Yuj Cham xan tzꞌakaki chi jut cꞌapax jaon oc 
yin co cꞌul. Max yab yail Cham yin curus. Cꞌam yelapnok ta qꞌuixwiltak 
max yun cami, yujtol yojtak Cham tol a yet ok lajwok yaben yail tuꞌ, caw 
tzalojcꞌulal yet. A tinaniꞌ, chotan ay Cham bay is watxꞌ kꞌab Dios.

3 Yuj tuꞌ, naektek beybal Jesús, tzet max yut yakꞌon techajok, yet max 
yaben yail yuj eb yobtakwom. Ta che natek, man ok ex cꞌunbok ajok, 
tamwal ok somchaj el e cꞌul. 4 Caxcꞌal tecꞌan che yut e yajcꞌulnen e ba 
yetok yobtakil, palta cꞌamto chex cam yuj. 5 Tekan mayal toj cꞌaycꞌulal e 
yuj tzet yalnakcan Dios ayon, yet max yaon oc co nabal, yujtol yuninal 
onxa. Chi yalcan yul txꞌan Un axca tiꞌ:

Ach in cꞌajol, manchak entaknej el is tenchebal Cham Jajawil. 
Manchak cabax aj a cꞌul yet chach yakꞌon cuenta.

	 6	Yujtol a mac ay is camcꞌulal Cham yin, chi yakꞌ cuenta, cax chi yaon 
oc yailal tzancꞌal mac chi chaoc yuninalok, ẍi yul txꞌan.

7 Yowalil chi jakꞌ techaj juntzan yailal chi yal tiꞌ, yujtol yuninal on, xan 
caytuꞌ chon yutej. ¿Xin ta ay junok uninalej cꞌam chi akꞌlay cuenta yuj 
is mam? 8 Kꞌinalok ta cꞌam chon yakꞌ cuenta axca chi yut yakꞌon cuenta 
yuninal masanil, mayon yuninalok chi yal tuꞌ, axca mi mitzꞌ unin on yul sat. 
9 A yet max con yakꞌon cuenta eb co mam yulyibankꞌinal tiꞌ, maj jintaknej el 
is cuenta eb tuꞌ. Yuj tuꞌ, yelokab yikem chi jut co ba bay co Mam bay satcan, 
yet watxꞌ ok co chaꞌ kꞌinalej tol aycꞌal yin tojbalkꞌinal. 10 A co mam junjun 
on bay yulyibankꞌinal tiꞌ, max con yakꞌ cuenta eb jabok tiempoal axca max 
yochej cꞌul. Palta a Dios, chon yakꞌ cuenta yuj co watxꞌilok, yet chi watxꞌji oc 
co nabal axca is nabal. 11 Yel toni, a yet chi alay oc co yailal tuꞌ, cꞌam junok 
on chon tzaloj yuj co yailal tuꞌ yin aymanil, palta ta chi watxꞌji oc co nabal 
yuj, cꞌojancꞌulal chon jichloj oc yuj, cax chi jay co juncꞌulal.

Caw wal ay is may ta chi jintaknej el Dios
12 Yuj tu xin, ayex axca tol cꞌamxa yip e kꞌab, ma axca tol sicbinak el e 
yakan, tecꞌbajek e ba xol yailal. 13 Iek beybalej watxꞌ cꞌal tojol, yet watxꞌ 
man ok etaxxacꞌal el eb axca tol coxan yakan, palta tol ok tecꞌbaj ba eb.

14 Akꞌek e yip e yayji yin juncꞌulal yetok masanil anima. Akꞌek cꞌapax e yip 
yet watxꞌ watxꞌ che yut e beybal, yujtol a eb man watxꞌok is beybal maj yil eb 
yin Cham Jajawil. 15 Xe yilcꞌal e ba, talaj ay mac e xol cꞌamxa chi yochej chi 
chaꞌ is colwal Dios, yuj tuꞌ xan chi pitzcꞌoj aj yobcꞌulalil e xol, cax xiwil ex chex 
etax el yuj. A jun yobcꞌulalil e xol tuꞌ, lajan axca junok te teꞌ cꞌaꞌ sat chi yakꞌaꞌ. 
16 Cꞌamokab junok ex che yut e ba ajmulal. Cꞌamokab ex che yintaknej el tzet 
yetal yet Dios, axca yutnak ba Esaú. A Esaú tuꞌ, yin junnej lojal max qꞌuextok is 

satak tꞌinan chaon bay is mam yuj babel cꞌajolejal. 17 Jojtak, tol yintakilto paxok, 
max yochento max akꞌlay pax yet yuj is mam, palta cꞌamxa tzet max akꞌlay bay. 
Caxcꞌalmi xiwil max okꞌi, palta cꞌamxa chi jeꞌ qꞌuexon tzet yetal max yun tuꞌ. 18 A 
on tiꞌ, man lajanok chi jun axca eb jet conob israel yet payxa. Yujtol a eb tuꞌ, max 
beticꞌ bay jun tzalan chi jeꞌ jilon oc yin bay ay jun kꞌakꞌ nilnon yaji, a ton Sinaí. A 
bay tuꞌ caw wal kꞌekkꞌolinak, cax max ecꞌ jun cak xuchum cakꞌekꞌ. 19 Yabnak eb 
yokꞌ jun trompeta. Yabnak cꞌapax eb yoc yul nukꞌ Dios, yet max kꞌanjab bay eb. A 
eb max aben kꞌanjab tuꞌ, max oc tean eb yin Moisés, tol manchakxa kꞌanjab Dios 
bay eb. 20 Yujtol maj techaj yaben eb jun chekbanil tiꞌ: Ta ay junok chi jitzxacꞌaltek 
ba bay yichlak witz tiꞌ, caxcꞌal noꞌ, yowalil chi kꞌokchꞌennelay camok, ma xin tol 
chi teklay cam yetok lanza, ẍi. 21 Caw max xiw eb yet max yilon eb juntzan tuꞌ. 
Toltax a Moisés yalnak axca tiꞌ: Caw chin luklon yuj xiwilal, ẍi.

22 Palta ayon tiꞌ, manak bay jun tzalan tuꞌ aytok co nabal. Yujtol a bay tzalan 
Sión, a ton is conob Cham Dios iquis, a tuꞌ chi toj co nabal. A jun conob tuꞌ, a ton 
Jerusalén ay bay satcan, 23 bay manxa jantakok ángel chi waj ba, yet chi yalon 
eb watxꞌ kꞌanej bay Dios. A tuꞌ wajan cꞌapax ecꞌ eb yuninalxa Dios, eb tzꞌibbilxa 
bi bay satcan. A bay tuꞌ ayicꞌ Dios, Cham Juezal masanil anima. A tuꞌ ayicꞌ 
yanimail eb watxꞌ yutnak is beybal, eb tol watxꞌjinakxa el yuj Dios. 24 A cꞌapax 
tuꞌ ayicꞌ Jesús, Cham chi akꞌon yunel jun is cab trato Dios. A chiqꞌuil Jesús, axca 
tol txijbiltok jiban, aꞌ chi ion el co yobtakil jin. A is chiqꞌuil tuꞌ, axca tol chi kꞌan 
mimancꞌulal jin, man axcaok is chiqꞌuil Abel tol max kꞌan paktzebal.

25 Yuj tuꞌ jilekcꞌal co ba, yet watxꞌ manchak jintaknejek el Cham chi kꞌanjab 
ayon tuꞌ. A eb max intaknen el Dios yet payxa, yet max tenchelay eb yuj bay 
yulyibankꞌinal tiꞌ, majxa uj yel eb bay yailal. Akxam wal ayon tiꞌ, majcꞌaltaꞌ 
uj jel bay yailal, ta chi jintaknej el Cham chi kꞌanjab aytek satcan ayon. 26 A 
yet max kꞌanjab yet payxa tuꞌ, caw bilnak txꞌotxꞌ txꞌotxꞌ tiꞌ yuj yoc yul is nukꞌ. 
Palta tinaniꞌ, chi yal axca tiꞌ: Junelxanej, man asannejok txꞌotxꞌ txꞌotxꞌ tiꞌ ok 
wakꞌ bilok, palta ok wakꞌ cꞌapax bil satcan, ẍi. 27 A jun chi yal junelxanej tuꞌ, 
chi yal elapnok tol a masanil tzet watxꞌnebil yuj, ok yakꞌ bilok, cax ok yakꞌon 
lajwok elok. Axa pax juntzan cꞌam chi jeꞌ bil xin, ok can yin junelnej. 28 Ay 
jalon jet yin bay yajaw yayji Dios; a jun tuꞌ cꞌam chi jeꞌ yakꞌlay bilok. Yuj tuꞌ, 
jalek yuj diosalil bay Dios; jiek ay co ba bay axca chi cha cꞌul. Xiwokonek bay, 
29 yujtol a co Diosal, lajan axca junok kꞌakꞌ kꞌakꞌ chi lajwi masanil yuj.

Tzetbil chi jut jakꞌon tzalojbok cꞌul Dios

13 �1 Manchak co bekek co camcꞌulnelen co ba, yujtol juẍtak co ba, janab co ba. 2 Co naektek tol bekanokab yel posada juj bay eb chi 
ecꞌ ayon. Ay eb axca tuꞌ yutnak ba, yakꞌnak eb posada eb ángel yin man 
yojtakok tatol ángel eb.

3 Co naektek eb jet creyenteal ayoc preso, axcaokab tol ayon oc preso 
yetok eb. Co naek cꞌapaxtek eb chi ilon yailal, axcaok tol ayon jun chi jab 
yail yetok eb.

4 A yet chi jilen co ba yetok jetbi junjun on, ayokab yelapnok jun ilejbail tuꞌ 
yul co sat. Asanokab yin jetbi tuꞌ chi jaoc co nabal junjun on, yujtol a mac chi 
yaoc mul yul kꞌab yistzil ma yul kꞌab yichamil, ok beycꞌulnelay eb yuj Dios, 
cꞌal eb tol manto yetbiok ba cax chi mulji, ok beycꞌulnelay cꞌapax eb yuj Dios.

5 Manokab asannejok chꞌen tumin chi jil co naobtanej cꞌal co sayoni. 
Jakꞌek tzaloj co cꞌul yetok tzet ay ayon, yujtol yalnak Dios axca tiꞌ: Cꞌam 
bakꞌin ok ex in bekcanok, tamwal ok ex wakꞌcan e txꞌoklil, ẍi. 6 Yuj tuꞌ, 
cꞌam chon xiw jalon axca chi yal yul txꞌan Un:

Chi colwaj Cham Jajawil wetok, xan cꞌam chin xiwi. Tok ay tzet chi 
jeꞌ quin yuten eb anima, ẍi.

7 Naektek eb ecꞌnak e nan e xol ex yakꞌon cuenta, a ton eb yalomal el 
kꞌanej Dios ayex. Naektek tzet max yun yeloc beybal eb e nan e xol. Axca 
max yut yaon oc eb cꞌul yin Dios, cayokab tuꞌ che yut cꞌapax e ba.

8 A Jesucristo, acꞌalaꞌ Cham yet payxa, yetok tinaniꞌ, cꞌal yet yajtok tuꞌ. 
9 Manchak e yakꞌ e ba etnelay yuj juntzanokxa txꞌok cuybanilejal chi ali. 
Caw watxꞌ ta chi akꞌlay tecꞌanil co nabal yuj watxꞌcꞌulal Dios chi txꞌox 
ayon. Axa pax juntzan comon chekbanilej yuj tzet chi co loꞌ xin, cꞌam 
jabok yopiso watxꞌnen oc nabal eb chi beybalneni.

10 Ayon tiꞌ, txꞌok yel jun co xajanbal. A eb sacerdote chi akꞌon serbil Dios 
yul is templo, cꞌam yalon yet eb chion jun xajanbal tiꞌ. 11 Yujtol a cham sat 
sacerdote chi ion octok chiqꞌuil no noꞌ bay jun lugar asan Dios ay yet yin 
ofrendail yet chi yion el yobtakil. Axa tiel conob, ata tuꞌ chi tzꞌa mimanil 
no noꞌ tuꞌ. 12 Axca ton tuꞌ max yut yaben Jesús yail, yet max cam tiel conob, 
yet watxꞌ a is chiqꞌuil chi ion el yobtakil anima. 13 Yuj tuꞌ, elokonektok 
axca bay max ilay eltok Jesús bay tiel conob tuꞌ, chi yal elapnok, jun 
lajanokab jintaknelay el yetok. 14 Yujtol manak bay yulyibankꞌinal tiꞌ ay 
co conob yin junelnej. Palta ay jun co conob tolto ok jayok. A ton jun tuꞌ 
lanan jechbaneni. 15 Yuj tuꞌ, jalekcꞌal watxꞌ kꞌanej bay Dios yuj Jesucristo. A 
watxꞌ kꞌanej chi jal bay Dios, a ton juntzan tuꞌ co xajanbal bay. 16 Manchak 
toj cꞌaycꞌulal juj junen watxꞌil, cꞌal co colwaj bay eb jet animail. Yujtol a 
juntzan tiꞌ, co xajanbal cꞌapax bay Dios, cax caw chi tzaloj Cham yetok.

17 Ikejek tzet chi yal eb chex akꞌon cuenta. Bekek oc e ba yul kꞌab eb. 
Yujtol a eb chi taynencꞌal e yanimail. Yojtak eb tol ok yakꞌ eb cuenta bay 
Dios. Watxꞌokab che yut e ba, yet watxꞌ chi tzaloj eb yilon jun mulnajil tuꞌ, 
cax cꞌam chi cusaj cꞌul eb. Ta chi cusaj cꞌul eb e yuj, man watxꞌok e yet.

18 Txajlanek wuj, yujtol wojtak tol watxꞌ yayji yikbomal in nabal, yujtol 
chi wochej tol caw watxꞌcꞌal chi wut in beybal. 19 Chin tewi ayex tol caw 
chex txajli wuj, yet watxꞌ chi jeꞌ wapni ayex junelxa yin ayman.

Chi alaytok is cawil cꞌul eb
20 A Dios akꞌom juncꞌulal, aꞌ akꞌnej ictzoj aj Cham Jajawil Jesucristo xol 
eb camnak. A Jesucristo, Jilomal yayji Cham tol miman yelapnok. Yuj is 

chiqꞌuil Cham, xan max yun jun is trato Dios tol cꞌam bakꞌin chi lajwi. 
21 Chi wochej tol chi watxꞌji wal oc e nabal yuj Dios, yet watxꞌ, watxꞌcꞌal 
che yut e ba, cax a tzet chi chaꞌ cꞌul Cham che yunej. Chi wochej cꞌapax 
tol yujokab Jesucristo, xan watxꞌokab on yul sat, yet watxꞌ chi tzaloj 
Cham jetok. Mimanokabcꞌal yelapnok Cham yin tojbalkꞌinal. Yunokabi.

22 Ex wuẍtak, ex wanab, chin tewi ayex, miman che yut e cꞌul yuj 
juntzan kꞌanej chi waltok ayex tiꞌ. Txenchꞌan tzet chi waltok ayex yul jun 
in carta tiꞌ. 23 Chi waltok e yabej tol mayal bekchaj juẍtak Timoteo. Ta ok 
jay caytiꞌ yin aymanil, ok in tok yetok, yuj ex toj wiloni.

24 Chi watok cawil cꞌul junjun eb chex ikban bay tuꞌ, cax chi waon 
cꞌapaxtok cawil e cꞌul e masanil ex yet exxa Dios wetok. Yetok eb aj 
Italia, tiꞌ chi ya cꞌapaxtok eb cawil e cꞌul.

25 Yakꞌokab Dios is watxꞌcꞌulal ayex e masanil bay tuꞌ. 

